
CARMINA


I,1 


Maecenas atavis edite regibus, 


o et praesidium et dulce decus meum: 


sunt quos curriculo pulverem Olympicum 


collegisse iuvat metaque fervidis 


evitata rotis palmaque nobilis 


terrarum dominos evehit ad deos; 


hunc, si mobilium turba Quiritium 


certat tergeminis tollere honoribus; 


illum, si proprio condidit horreo 


quidquid de Libycis verritur areis. 


gaudentem patrios findere sarculo 


agros Attalicis condicionibus 


numquam demoveas, ut trabe Cypria 


Myrtoum pavidus nauta secet mare; 


luctantem Icariis fluctibus Africum 


mercator metuens otium et oppidi  


laudat rura sui: mox reficit rates 


quassas indocilis pauperiem pati. 


est qui nec veteris pocula Massici 


nec partem solido demere de die 


spernit, nunc viridi membra sub arbuto 


stratus, nunc ad aquae lene caput sacrae; 


multos castra iuvant et lituo tubae 


permixtus sonitus bellaque matribus 


detestata; manet sub Iove frigido 


venator tenerae coniugis inmemor, 


seu visa est catulis cerva fidelibus, 


seu rupit teretes Marsus aper plagas. 


me doctarum hederae praemia frontium 


dis miscent superis, me gelidum nemus 


Nympharumque leves cum Satyris chori 


secernunt populo, si neque tibias 


Euterpe cohibet nec Polyhymnia 


Lesboum refugit tendere barbiton. 


quodsi me lyricis vatibus inseres, 


sublimi feriam sidera vertice. 





III,30





Exegi monumentum aere perennius 


regalique situ pyramidum altius, 


quod non imber edax, non aquilo impotens 


possit diruere aut innumerabilis 


annorum series et fuga temporum. 


non omnis moriar multaque pars mei 


vitabit Libitinam: usque ego postera 


crescam laude recens, dum Capitolium 


scandet cum tacita virgine pontifex: 


dicar, qua violens obstrepit Aufidus 


et qua pauper aquae Daunus agrestium 


regnavit populorum, ex humili potens 


princeps Aeolium carmen ad Italos 


deduxisse modos. sume superbiam 


quaesitam meritis et mihi Delphica 


lauro cinge volens, Melpomene, comam.  





I,11


Tu ne quaesieris, scire nefas, quem mihi, quem tibi 


finem di dederint, Leuconoe, nec Babylonios 


temptaris numeros. ut melius, quidquid erit, pati. 


seu pluris hiemes seu tribuit Iuppiter ultimam, 


quae nunc oppositis debilitat pumicibus mare 


Tyrrhenum: sapias, vina liques, et spatio brevi 


spem longam reseces. dum loquimur, fugerit invida 


aetas: carpe diem quam minimum credula postero.





2,III 


Aequam memento rebus in arduis 


servare mentem, non secus in bonis 


          ab insolenti temperatam 


                    laetitia, moriture Delli, 


seu maestus omni tempore vixeris, 


seu te in remoto gramine per dies 


          festos reclinatum bearis 


                    interiore nota Falerni. 


quo pinus ingens albaque populus 


umbram hospitalem consociare amant 


          ramis? quid obliquo laborat 


                    lympha fugax trepidare rivo?  


huc vina et unguenta et nimium brevis 


flores amoenae ferre iube rosae, 


          dum res et aetas et sororum 


                    fila trium patiuntur atra. 


cedes coemptis saltibus et domo 


villaque flavos quam Tiberis lavit, 


          cedes et exstructis in altum 


         divitiis potietur heres. 


divesne prisco natus ab Inacho 


nil interest an pauper et infima 


          de gente sub divo moreris, 


                    victima nil miserantis Orci: 


omnes eodem cogimur, omnium 


versatur urna serius ocius 


          sors exitura et nos in aeternum 


                    exilium inpositura cumbae. 





EPODI


2.


Beatus ille qui procul negotiis, 


          ut prisca gens mortalium, 


paterna rura bobus exercet suis 


          solutus omni faenore 


neque excitatur classico miles truci 


          neque horret iratum mare  


forumque vitat et superba civium 


          potentiorum limina. 


ergo aut adulta vitium propagine 


          altas maritat populos 


aut in reducta valle mugientium 


          prospectat errantis greges 


inutilisque falce ramos amputans 


          feliciores inserit 


aut pressa puris mella condit amphoris 


          aut tondet infirmas ovis. 


vel cum decorum mitibus pomis caput 


          Autumnus agris extulit, 


ut gaudet insitiva decerpens pira 


          certantem et uvam purpurae, 


qua muneretur te, Priape, et te, pater 


          Silvane, tutor finium. 


libet iacere modo sub antiqua ilice, 


          modo in tenaci gramine: 


labuntur altis interim ripis aquae, 


          queruntur in silvis aves 


fontesque lymphis obstrepunt manantibus, 


          somnos quod invitet levis. 


at cum tonantis annus hibernus Iovis 


          imbris nivisque conparat, 


aut trudit acris hinc et hinc multa cane 


          apros in obstantis plagas 


aut amite levi rara tendit retia 


          turdis edacibus dolos  


pavidumque leporem et advenam laqueo gruem 


          iucunda captat praemia. 


quis non malarum quas amor curas habet 


          haec inter obliviscitur? 


quodsi pudica mulier in partem iuvet 


          domum atque dulcis liberos, 


Sabina qualis aut perusta solibus 


          pernicis uxor Apuli, 


sacrum vetustis exstruat lignis focum 


          lassi sub adventum viri 


claudensque textis cratibus laetum pecus 


          distenta siccet ubera 


et horna dulci vina promens dolio 


          dapes inemptas adparet: 


non me Lucrina iuverint conchylia 


          magisve rhombus aut scari, 


siquos Eois intonata fluctibus 


          hiems ad hoc vertat mare, 


non Afra avis descendat in ventrem meum, 


          non attagen Ionicus 


iucundior quam lecta de pinguissimis 


          oliva ramis arborum 


aut herba lapathi prata amantis et gravi 


          malvae salubres corpori 


vel agna festis caesa Terminalibus 


          vel haedus ereptus lupo. 


has inter epulas ut iuvat pastas ovis 


          videre properantis domum, 


videre fessos vomerem inversum boves 


          collo trahentis languido 


positosque vernas, ditis examen domus, 


          circum renidentis Lares.–  


haec ubi locutus faenerator Alfius, 


          iam iam futurus rusticus, 


omnem redegit idibus pecuniam, 


          quaerit kalendis ponere. 





SERMONES





  I, 4 





Eupolis atque Cratinus Aristophanesque poetae 


atque alii, quorum comoedia prisca virorum est, 


siquis erat dignus describi, quod malus ac fur, 


quod moechus foret aut sicarius aut alioqui 


famosus, multa cum libertate notabant. 


hinc omnis pendet Lucilius, hosce secutus, 


mutatis tantum pedibus numerisque, facetus, 


emunctae naris, durus conponere versus. 


nam fuit hoc vitiosus: in hora saepe ducentos, 


ut magnum, versus dictabat stans pede in uno; 


cum flueret lutulentus, erat quod tollere velles; 


garrulus atque piger scribendi ferre laborem, 


scribendi recte: nam ut multum, nil moror. ecce, 


Crispinus minimo me provocat 'accipe, si vis,  


accipiam tabulas; detur nobis locus, hora, 


custodes; videamus, uter plus scribere possit.' 





I,6


Non quia, Maecenas, Lydorum quidquid Etruscos 


incoluit finis, nemo generosior est te, 


nec quod avus tibi maternus fuit atque paternus 


olim qui magnis legionibus imperitarent, 


ut plerique solent, naso suspendis adunco 


ignotos, ut me libertino patre natum. 


cum referre negas, quali sit quisque parente 


natus, dum ingenuus, persuades hoc tibi vere, 


ante potestatem Tulli atque ignobile regnum 


multos saepe viros nullis maioribus ortos 


et vixisse probos amplis et honoribus auctos; 


...........................................................................


nunc ad me redeo libertino patre natum, 


quem rodunt omnes libertino patre natum, 


nunc, quia sim tibi, Maecenas, convictor, at olim, 


quod mihi pareret legio Romana tribuno. 


dissimile hoc illi est, quia non, ut forsit honorem 


iure mihi invideat quivis, ita te quoque amicum, 


praesertim cautum dignos adsumere, prava 


ambitione procul. felicem dicere non hoc 


me possim, casu quod te sortitus amicum; 


nulla etenim mihi te fors obtulit: optimus olim 


Vergilius, post hunc Varius dixere, quid essem. 


ut veni coram, singultim pauca locutus– 


infans namque pudor prohibebat plura profari– 


non ego me claro natum patre, non ego circum 


me Satureiano vectari rura caballo, 


sed quod eram narro. respondes, ut tuus est mos, 


pauca; abeo, et revocas nono post mense iubesque 


esse in amicorum numero. magnum hoc ego duco, 


quod placui tibi, qui turpi secernis honestum 


non patre praeclaro, sed vita et pectore puro. 





atqui si vitiis mediocribus ac mea paucis 


mendosa est natura, alioqui recta, velut si 


egregio inspersos reprendas corpore naevos, 


si neque avaritiam neque sordes nec mala lustra 


obiciet vere quisquam mihi, purus et insons,  


ut me collaudem, si et vivo carus amicis, 


causa fuit pater his; qui macro pauper agello 


noluit in Flavi ludum me mittere, magni 


quo pueri magnis e centurionibus orti 


laevo suspensi loculos tabulamque lacerto 


ibant octonos referentes idibus aeris, 


sed puerum est ausus Romam portare docendum 


artis quas doceat quivis eques atque senator 


semet prognatos. vestem servosque sequentis, 


in magno ut populo, siqui vidisset, avita 


ex re praeberi sumptus mihi crederet illos. 


ipse mihi custos incorruptissimus omnis 


circum doctores aderat. quid multa? pudicum, 


qui primus virtutis honos, servavit ab omni 


non solum facto, verum opprobrio quoque turpi 


nec timuit, sibi ne vitio quis verteret, olim 


si praeco parvas aut, ut fuit ipse, coactor 


mercedes sequerer; neque ego essem questus. at hoc nunc 


laus illi debetur et a me gratia maior. 


nil me paeniteat sanum patris huius, eoque 


non, ut magna dolo factum negat esse suo pars, 


quod non ingenuos habeat clarosque parentes, 


sic me defendam. longe mea discrepat istis 


et vox et ratio. nam si natura iuberet 


a certis annis aevum remeare peractum 


atque alios legere, ad fastum quoscumque parentes 


optaret sibi quisque, meis contentus honestos 


fascibus et sellis nollem mihi sumere, demens 


iudicio volgi, sanus fortasse tuo, quod 


nollem onus haud umquam solitus portare molestum.  





EPISTULAE





I,19 


Prisco si credis, Maecenas docte, Cratino, 


nulla placere diu nec vivere carmina possunt, 


quae scribuntur aquae potoribus. ut male sanos 


adscripsit Liber Satyris Faunisque poetas, 


vina fere dulces oluerunt mane Camenae. 


laudibus arguitur vini vinosus Homerus: 


Ennius ipse pater numquam nisi potus ad arma 


prosiluit dicenda. 'forum putealque Libonis 


mandabo siccis, adimam cantare severis'; 


hoc simul edixi, non cessavere poetae 


nocturno certare mero, putere diurno.  


quid? siquis voltu torvo ferus et pede nudo 


exiguaeque togae simulet textore Catonem, 


virtutemne repraesentet moresque Catonis? 


rupit Iarbitam Timagenis aemula lingua, 


dum studet urbanus tenditque disertus haberi. 


decipit exemplar vitiis imitabile: quodsi 


pallerem casu, biberent exsangue cuminum. 


o imitatores, servom pecus, ut mihi saepe 


bilem, saepe iocum vestri movere tumultus! 


libera per vacuum posui vestigia princeps, 


non aliena meo pressi pede. qui sibi fidet, 


dux reget examen. Parios ego primus iambos 


ostendi Latio, numeros animosque secutus 


Archilochi, non res et agentia verba Lycamben. 


ac ne me foliis ideo brevioribus ornes, 


quod timui mutare modos et carminis artem: 


temperat Archilochi musam pede mascula Sappho, 


temperat Alcaeus, sed rebus et ordine dispar, 


nec socerum quaerit, quem versibus oblinat atris, 


nec sponsae laqueum famoso carmine nectit. 


hunc ego, non alio dictum prius ore, Latinus 


volgavi fidicen. iuvat inmemorata ferentem 


ingenuis oculisque legi manibusque teneri. 


scire velis, mea cur ingratus opuscula lector 


laudet ametque domi, premat extra limen iniquus: 


non ego ventosae plebis suffragia venor 


inpensis cenarum et tritae munere vestis; 


non ego nobilium scriptorum auditor et ultor 


grammaticas ambire tribus et pulpita dignor. 


hinc illae lacrimae. 'spissis indigna theatris 


scripta pudet recitare et nugis addere pondus'  


si dixi, 'rides' ait 'et Iovis auribus ista 


servas; fidis enim manare poetica mella 


te solum, tibi pulcher.' ad haec ego naribus uti 


formido et, luctantis acuto ne secer ungui, 


'displicet iste locus' clamo et diludia posco. 


ludus enim genuit trepidum certamen et iram, 


ira truces inimicitias et funebre bellum. 





II,3 (De arte poetica)





Humano capiti cervicem pictor equinam 


iungere si velit et varias inducere plumas 


undique conlatis membris, ut turpiter atrum 


desinat in piscem mulier formosa superne, 


spectatum admissi risum teneatis, amici? 


credite, Pisones, isti tabulae fore librum 


persimilem, cuius, velut aegri somnia, vanae 


fingentur species, ut nec pes nec caput uni 


reddatur formae. 'pictoribus atque poetis 


quidlibet audendi semper fuit aequa potestas.' 


scimus, et hanc veniam petimusque damusque vicissim; 


sed non ut placidis coeant inmitia, non ut  


serpentes avibus geminentur, tigribus agni. 


inceptis gravibus plerumque et magna professis 


purpureus, late qui splendeat, unus et alter 


adsuitur pannus, cum lucus et ara Dianae 


et properantis aquae per amoenos ambitus agros 


aut flumen Rhenum aut pluvius describitur arcus; 


sed nunc non erat his locus. et fortasse cupressum 


scis simulare: quid hoc, si fractis enatat exspes 


navibus, aere dato qui pingitur? amphora coepit 


institui: currente rota cur urceus exit? 


denique sit quodvis, simplex dumtaxat et unum. 


maxima pars vatum, pater et iuvenes patre digni, 


decipimur specie recti: brevis esse laboro, 


obscurus fio; sectantem levia nervi 


deficiunt animique; professus grandia turget; 


serpit humi tutus nimium timidusque procellae: 


qui variare cupit rem prodigialiter unam, 


delphinum silvis adpingit, fluctibus aprum: 


in vitium ducit culpae fuga, si caret arte. 


Aemilium circa ludum faber imus et unguis 


exprimet et mollis imitabitur aere capillos, 


infelix operis summa, quia ponere totum 


nesciet: hunc ego me, si quid componere curem, 


non magis esse velim quam naso vivere pravo, 


spectandum nigris oculis nigroque capillo. 


sumite materiam vestris, qui scribitis, aequam 


viribus et versate diu, quid ferre recusent,  


quid valeant umeri. cui lecta potenter erit res, 


nec facundia deseret hunc nec lucidus ordo. 

